ƏZƏLƏLƏRİN QURULUŞU,
TƏSNİFATI VƏ İŞİ.
       Əzələlər 3 qrupa bölünür: eninəzolalıqlı əzələlər, saya əzlələr, ürək əzələləri. Bunlar quruluş və funksiyalarına görə bir-birindən fərqlənirlər. Eninəzolaqlı əzələlərə skelet əzələləri də deyirlər ki, bu əzələlər skletdəki sümüklərlə birləşərək onları əhatə edirlər və yığıldıqları zaman hərəkət törədirlər. Bunlar sümüklərlə birləşdikləri vəziyyətdə, oynaqları da əhatə edir və iradi olaraq yığılma qabiliyyətinə malikdirlər və yığıldıqda hərəkət törədirlər. Saya əzələlər isə əsasən daxili orqanların divarında yerləşirlər və funksiya baxımından qeyri - iradi hərəkət aktına malikdirlər, reflektor fəaliyyət göstərirlər.  
Ürək əzələsi eninəzolaqlı əzələyə oxşardır, lakin onların lifləri arasında əzələ atmaları çoxluq təşkil edir və hərəkət baxımından, funksiya cəhətdən qeyri-iradidir. 
Skelet əzələsi eninəzolaqlı əzələ liflərindən təşkil olunaraq, lifli gövşək birləşdirici toxumadan əmələ gəlmiş endomiz vasitəsilə əhatə olunaraq bir - birilə birləşmiş kiçik əzələ dəstələrini əmələ gətirirlər. Kiçik əzələ dəstələri daxili perimiz vasitəsilə birləşərək böyük əzələ dəstələrini xarici perimiz və ya əzələ fassiyaları ilə əhatə olunaraq birləşib əzələləri əmələ gətirirlər. Əzələlərin ucları vətərlərə keçir ki, bu vətərlər də sərt birləşdirici toxumadan əmələ gələrək əzələləri sümüklərə bağlayır. Vətərlər, adətən, qaytan şəklində olur. Ancaq enli əzələlərin vətərləri səfhə şəklində olub, apanavroz adlanır.
Hər bir əzələnin iki ucu və bir qarıncığı olur. Əzələnin başlanan və bağlanan ucları vardır. Adətən başlanan uc hərəkətsiz, bağlanan uc isə hərəkətli olur. Əzələlərin bəziləri oynağı əhatə edir və yığıldıqda hərəkət törədirlər. Saya əzələlər daxili orqanların divarlarını təşkil edirlər. Demək olar ki, daxili üzvlərin divarlarının 98% -ni saya əzələ toxuması təşkil edir. Lakin, elə daxili orqanlar vardır ki, onların divarlarını və onu əhatə edən nahiyyələr də eninəzolaqlı əzələ toxumasından təşkil olunurlar. Məsələn, dilin, yumşaq damağın, udlağın, qida borusunun yuxarı hissəsinin, qırtlağın, orta qulağın, aralığın əzələləri, düz bağırsağın ətrafındakı əzələlər eninəzolaqlı əzələlərdən təşkil olunmuşdur və hərəkətləri iradidir. Eləcə də quruluşundakı oxşarlığa görə ürək əzələsi də eninəzolaqlı əzələyə aid edilir. Ancaq bu əzələdə atmaların sayı çoxluq təşkil edir ki, onları daha möhkəm edir, bu da qeyri - iradi hərəkətə malikdir və avtomatik idarə olunma sistemi vardır.
Eninəzolaqlı yəni, sklet əzələləri fəaliyyətləri zamanı orqanizmdə müəyyən hərəkətlər törədirlər. Bu əzələlər idman hərəkətləri və fiziki işin icrası zamanı, müvazinətin saxlanılmasında, göz almasının və orta qulaqdakı üç sümüyün (çəkic, zindan, üzəngi) hərəkətlərində özünü biruzə verir. Eləcə də sidik ifrazı və defekasiya aktları zamanı fəaliyyət göstərirlər. İnsanda 400-ə qədər sklet əzələləri vardır. Yetkin şəxslərin ümumi bədən kütləsinin 35-40% -ni əzələlər təşkil edir.
Əzələ lifləri nazik olub ağ və qırmızı rəngdə olurlar. İnsanda əzələlər qarışıq rəngdə olur. Əzələlərin rəngi əzələ liflərində olan, sarkoplazmasında yerləşən miohematin adlı qırmızı rəngli piqmentdən asılıdır. Ağ əzələ liflərində miohematin az olur ki, buna görə də əzələ ağ rəng alır. Ağ əzələ lifləri tez - tez də yorulur. Qırmızı əzələ liflərində piqment çox olduğu üçün rəngi qırmızı olur, bunlar gec yığılır və gec də yorulurlar, davamlı və qüvvətli olurlar.
                          
                                    Əzələlərin təsnifatı.
İnsan bədənində olan əzələlər formasına, quruluşuna, yerləşməsinə görə bir-birindən fərqlənirlər. Beləliklə, əzələlər uzun, qısa, enli və dairəvi əzələlərə ayrılırlar. Yerləşmələrinə görə isə səthi və dərin qatdakı əzələlərə ayrılırlar. Uzun əzələlər qrıncıqdan, proksimal və distal uclarından ibarət olurlar. Proksimal ucu əzələnin başı, distal ucu isə quyruğu adlanır. Uzun əzələlər bədəndə həərkət çox icra olunan yerlərdə təsadüf olunur. Uzun əzələlərin vətərləri də uzun olur. Uzun əzələlərə ətrafların əzələlərini misal göstərmək olar. Qısa əzələlərin ölçüləri çox qısa olur və hərəkət vüsəti də kiçik olan yerlərdə təsadüf edilirlər. Bunlara misal olaraq fəqərələrdəki köndələn və tinli çıxıntılar arasındakı əzələləri göstərmək olar.
 Enli əzələlər səfhə şəklində olub, əsasən gövdə əzələlərində təsadüf edilir. Bunlara arxanın əzələlərini, qarın əzələlərini misal göstərmək olar.
Qısa əzələlərə oxşar dairəvi əzələlər də vardır ki, bunlar təbii dəliklərin ətrafında yerləşirlər. Misal olaraq ağız ətrafı, gözün ətrafı və s. əzələlər göstərmək olar ki, bunlar da əsasən yığıldıqda büzücü və qapayıcı rol oynayırlar.
Əzələ dəstələrinin yerləşməsinə görə və liflərin vətərlərə olan nisbətinə görə iyəbənzər, bir lələkli, iki lələkli, çox lələkli və yelpiyəbənzər əzələlərə ayrılırlar. İyəbənzər əzələlərdə əzələ lifləri bir-birinə paralel gedir və ucları vətərlərə keçir ki, bunlara uzun əzələlər deyilir. Bunlara misal olaraq ətraf əzələlərini-bazunun ikibaşlı, biləyi bükən mil əzələni və s. göstərmək olar. Burada əzələ dəstələri bir-birinə paralel yerləşir və ucları vətərə keçir.
Birlələkli əzələlərdə vətər əzələ boyu gedir və əzələ dəstələri vətərin bir tərəfində yerləşirlər. Məsələn, budda yerləşən yarızarlı əzələni göstərmək olar. İkilələkli əzələlərdə vətər ortadan gedir və əzələ dəstələri ona hər iki tərəfdən bucaq altında birləşirlər. Bunlara misal olaraq aşağı ətrafda baldırın arxa qamış əzələsini göstərmək olar.
 Çoxlələkli əzələdə əzələ dəstələri vətərə hər tərəfdən birləşir. Buna misal olaraq çiyin qurşağında deltayabənzər əzələni göstərmək olar.
 Yelpiyəbənzər əzələyə gicgah əzələsini misal göstərmək olar. Bu əzələnin başlanan yeri gicgah sümüyünün pullu hissəsindən yelpik şəklində başlayıb, digər ucu vətərə keçir. Bəzi əzələlərin iki qarıncığı olur və ortadan bir vətərə keçir ki, bunun hər iki tərəfində əzələ lifləri yerləşir.
Bəzi əzələlərin başlanan ucu müxtəlif olur ki, bunlara bir başlı, iki başlı, üç başlı və dörd başlı əzələlər deyilir. Bəzi əzələlər forma və quruluş dəyişikliklərinə görə deltayabənzər, kvadrat əzələ, rombabənzər, enli və s. quruluşlu olurlar. Quruluşuna və yerləşməsinə görə isə köndələn, çəp əzələ, ikibaşlı, üçbaşlı və dörd başlı əzələlərə ayrılırlar. Əzələlər yerinə yetirdiyi vəzifəyə görə də adlanırlar; məsələn bükücü əzələlər, açıcı əzələlər, içəri və bayıra hərləndirən əzələlər.

                                               

                                            Əzələnin işi.
Əzələlər yığılarkən müəyyən iş görürlər. Eləcə də sklet əzələləri yığıldıqda onun qarıncığı nisbətən qalınlaşır, qısalır və bu zaman onun əhatə etdiyi sahədə hərəkət baş verir. Adətən əzələnin bağlanan ucu dartılır, sümüklər bir - birinə yaxınlaşır və hansısa sümük qisməndə olsa yerini dəyişir. Ancaq bu halda inir impulsları əzələyə daxil olmasa əzələ yığıla bilməz və hərəkət baş verə bilməz. Bu prosesdə sinir sistemi ilə əzələlər arasında əlaqə yaranır və nəticədə müştərək fəaliyyətdə olurlar. Əzələlər adətən oynaqların üstündən keçir ki, bu oynağı xaricdən əhatə edir və əzələ yiğılan zaman oynaqda hərəkət törədir. Əgər əzələ bir oynağı əhatə edirsə, bunlara biroynaqlı əzələlər, iki və çox oynağı əhatə edirsə, iki oynaqlı və ya çox oynaqlı əzələlər adlandırılır.
Beləliklə, əzələlərin hərəkəti zamanı bədənin başqa sturuktularında da dəyişikliklər baş verir və əzələdə iş meydana çıxır. Belə ki, əzələ işi zamanı əzələ sümüklərə təsir edir, onların həm daxili. həm də xarici quruluşunda, yerləşməsində dəyişiklik əmələ gətirir. Hərəkətin istiqamətindən, qüvvəsindən və müddətindən asılı olaraq sümüklərin daxilində osteonların düzülüş istiqamətləri müvafiq olaraq dəyişir və inkişaf dərəcələri müəyyən həddə çatır. Mütəxəssislər bu dəyişiklikləri müəyyən etməklə sümüklərin hansı şəxsə, yaşlı və cavana, kişi və qadına məxsus olmasını, müəyyənləşdirə bilirlər. Eyni istiqamətdə hərəkət edən, yığılan əzələlərə sinirgist,əks istiqamətdə hərəkət edən əzələlərə isə antoqanist əzələlər deyilir. Əzələlərin fəaliyyəti zamanı müxtəlif işlər icra edilir və bu proseslərdə həyat üçün mühüm işlər görən orqanların fəaliyyəti də tənzimlənir. Bu mühüm fizioloji proseslərin funksional fəaliyyətində tənəffüsün, qan dövranının, maddələr mübadiləsinin həyata keçirilməsi kimi proseslərdə əzələlər də mühüm iş görürlər.
Əzələlərin fəaliyyəti zamanı üç cür əzələ işi ayırd edilir: 1) üstün gələn iş; 2)davam gətirən iş; 3) tabe olan iş
Üstün gələn iş: bu zaman əzələdəki yığılma nəticəsində əzələnin yaratdığı qüvvə və ya gücü, hərəkətə gətirdiyi bədənin həm öz çəkisindən və həm də onun üzərində olan yükdən daha artıq olur.Məsələn çiyin qurşağında olan deltayabənzər əzələ yığıldıqda qolu yuxarı qaldırır və müəyyən müddətdə bu vəziyyətdə saxlaya bilir.
Davam gətirən iş: bu zaman əzələ qüvvəsi bədənin müəyyən hissəsinin ağırlığına bərabər olur. Məsələn buna qaldırılmış qolun müəyyən vəziyyətdə saxlanılmasını göstərmək olar.
Tabe olan iş: bu zaman əzələnin qüvvəsi bədənin müəyyən hissəsinin ağırlığına tabe olur, məsələn qaldırılmış qolun aşağı salınması.
 Bu göstərilən əzələ işlərində başqa statik və dinamik hərəkətli işi də ayırd edilir. Belə ki, statik iş zamanı hərəkət törənmir, dinamik iş zamanı isə əzələ işi, hərəkəti meydana çıxarır. 


  

     
